
Nd. 111. Frumvarp til laga [100. mál]
um fæðingarorlof.

Flm.: Margrét Sigurðardóttir.

1. gr.
Allar konur, sem taka laun fyrir vinnu sína, skulu eiga rétt á orlofi vegna

barnsburðar samkvæmt lögum þessum. ÞÓ skulu þær konur, sem samkvæmt öðrum
lögum eða samningum stéttarfélaga njóta jafngóðra eða betri kjara um fæðingar-
orlof, halda þeim réttindum.



2. gr.
Fæðingarorlof skal vara 90 daga, þ. e. við barnsburð skal greiða viðkomandi

móður sem svarar 3 mánaða launum i þeirri atvinnugrein, sem viðkomandi kona
vinnur, sé um fastráðna konu að ræða. Sé hins vegar um að ræða konu, sem vinnur
fyrir tímakaupi, eða ef hún vinnur aðeins nokkurn hluta árs, skal greiða henni
sem svarar % af launum hennar samkvæmt skattframtali síðasta árs.

3. gr.
Til þess að standa straum af framkvæmd laga þessara skal mynda sjóð, sem

sé í vörzlu Tryggingarstofnunar ríkisins.
Tekjur sjóðsins skulu vera:

a) Iðgjöld, sem séu greidd af öllum þeim aðilum í landinu, sem hafa launþega í
þjónustu sinni. Skulu iðgjöldin miðuð við vinnuvikur, unnar í þjónustu þeirra.

b) Framlag rikissjóðs, er sé jafnhátt og sú upphæð, sem atvinnurekendum er
gert að greiða hverju sinni.
Upphæð iðgjalda samkv. a-lið skal ákveðin með reglugerð fyrir eitt ár i senn.

4. gr.
Framkvæmd laga þessara skal vera i höndum Tryggingastofnunar ríkisins

og undir stjórn tryggingaráðs.
5. gr.

Heimilt skal ráðherra, að fengnum tillögum tryggingaráðs, að setja með reglu-
gerð nánari ákvæði um framkvæmd laga þessara.

6. gr.
Lög þessi öðlast gildi 1. janúar 1961.

Greinargerð.
Sú skipan hefur orðið æ algengari með okkar þjóð, svo sem hjá öðrum menn-

ingarþjóðum, að þegnarnir njóti nokkurs öryggis um störf sín og laun, þó að óhjá-
kvæmileg forföll vegna sjúkdóma og slysa komi til. Má nú heita, að allir laun-
þegar í okkar þjóðfélagi njóti nokkurs öryggis i þessum efnum. En til eru þó
þau - ef svo má segja - "eðlilegu" forföll frá vinnu, sem réitsýnir menn hljóta
að viðurkenna að ekki skuli valda launamissi, en það eru barnsfæðingar. Vegna
þeirra eru ekki til nein öryggisákvæði, sem nái til allra kvenna, sem launaða vinnu
stunda. Máþó segja, að svo sjálfsagt sem það er að tryggja, að menn, sem verða fyrir
sjúkdómum og slysum, haldi launum sínum vissan tíma, sé hitt þó ekki siður sjálf-
sagt og ætti að vera þjóðfélaginu ánægja að sjá til þess, að kona, sem er fjarverandi
frá vinnu sinni vegna þess, að hún er að fæða nýjan þjóðfélagsþegn til lífsins, þurfi
ekki að óttast um atvinnuöryggi sitt og afkomu þess vegna.

Að skilningur er á þessum málum hér á landi, sést bezt á þvi, að ríkið hefur
tryggt konum í sinni þjónustu 3 mánaða fæðingarorlof. Fastráðnar konur hjá
Reykjavíkurbæ munu einnig njóta þeirra réttinda, og ef til vill er sami háttur
hafður á hjá fleiri bæjarfélögum. Verkalýðs- og stéttarfélög, sem fara með umboð
kvenna, hafa og reynt að fá ákvæði um þetta efni i kjarasamninga sina, en flest-
um orðið litið ágengt. ÞÓ munu starfsstúlknafélagið "Sókn" og stéttarfélagið "Fóstra"
hafa náð samningum um fæðingarorlof til handa þeim konum, sem komnar eru á
full laun i starfsgrein sinni. Alþýðusamband Íslands hefur og sýnt fullan skilning
á því, hversu þýðingarmikið hagsmunamál þetta er. Tók Alþýðusambandið þegar
á síðasta þingi sínu, fyrir tveim árum, undirbúning málsins föstum tökum og
skipaði milliþinganefnd í málið. Hefur sú nefnd skilað áliti, og er það prentað sem
fylgiskjal með þessu frumvarpi.

Þrátt fyrir þann áhuga og skilning á máli þessu, sem fyrir hendi er hér á landi,
er málið ekki lengra á veg komið en það, að allar þær konur, sem taka laun sín
sem timakaup eða vinna ákvæðisvinnu, allar iðnverkakonur, verzlunar- og skrif-
stofustúlkur, aðrar en ríkisstarfsmenn og þær aðrar, sem þegar hefur verið getið,
njóta ekki fæðingarorlofs.

Til þess að ráða bót á þessu er þetta frumvarp flutt. Þar er gert ráð fyrir því,
að þær konur, sem vinna allt árið, fái hámarksorlof 90 daga, hvort sem þær eru
fastráðnar eður ei. Þær konur, sem hins vegar vinna gegn tímakaupi eða aðeins
nokkurn hluta ársins, skulu njóta orlofsgreiðslunnar hlutfallslega eftir vinnulaun-
um sínum, eins og þau koma fram á skattframtali.

Rétt þótti, að þau útgjöld, sem af þessu leiðir, skuli ekki borin af ríkinu ein-
vörðungu, og er þess vegna lagt til, að atvinnurekendur greiði tilskilda upphæð
í iðgjöldum, sem sé miðuð við vinnuvikur, sem unnið er í þjónustu þeirra. Er þetta
svipaður háttur og hafður er á iðgjöldum til slysatrygginga. A móti komi svo sam-
svarandi greiðslur frá ríkissjóði. Hins vegar þótti ekki fært að gera atvinnurekendur
persónulega ábyrga fyrir greiðslu fæðingarorlofsfjár til þeirra kvenna, sem hjá
þeim vinna. Þótti á allan hátt eðlilegra, að sjóður, sem myndaður yrði í þessum til-
gangi, yrði í umsjá Tryggingastofnunar ríkisins og hún annaðist síðan allar greiðsl-
ur orlofsfjárins.

Þess má að lokum geta, að fyrir liggur frá Alþjóðavinnumálastofnuninni sam-
þykkt nr. 103, endurskoðuð á Alþjóðavinnumálaþinginu í Genf 1952, um orlof
vegna barnsburðar. Flutningsmanni þessa frumvarps er ekki kunnugt um, hve
margar þjóðir hafa fullgilt þá samþykkt, en hitt er kunnugt, að ýmis menningar-
þjóðfélög, sem bezt búa að þegnum sínum, hafa þegar veitt konum þessi réttindi.
T. d. er í Svíþjóð svipað fyrirkomulag um þetta efni og hér er lagt til. Víðast, þar
sem fæðingarorlof tíðkast, munu þau bundin við 3 mánuði, en þó mun sums staðar
um lengri orlof að ræða, svo sem í Tékkóslóvakíu, þar sem fæðingarorlof er 4
mánuðir.

Ef frumvarp þetta yrði að lögum, skapaðist raunverulegur grundvöllur til
fullgildingar þeirrar samþykktar Alþjóðavinnumálastofnunarinnar, sem þegar er
nefnd. Væri það ánægjulegur vottur þess, að Ísland keppir að því að vera meðal
þeirra þjóða, sem bezt búa að þjóðfélagslegu öryggi þegna sinna og skapa þar
með traustan grundvöll að nútíma menningarþjóðfélagi.

Fylgiskjal.
Álit milliþinganefndar um mæðravernd o. fl.

Bréf nefndarinnar.
Reykjavík, 7. september 1960.

Nefnd sú, sem kosin var á 26. þingi Alþýðusambands Íslands árið 1958og hafði
það starf að safna efni og gera tillögur um, hvernig verði af Íslands hálfu fullgilt
samþykkt Alþjóðavinnumálastofnunarinnar, nr. 103, um mæðravernd (endurskoð-
uð 1952), tók til starfa 17. marz 1959og ákvað á þeim fundi að reyna að afla sér
upplýsinga um, hve margar konur hefðu á árinu 1958notið þeirrar mæðraverndar,
sem um er getið, ef hún hefði verið komin til framkvæmda hér á landi. Var þeim
Margréti Auðunsdóttur og Jónu Guðjónsdóttur falið að fara þess á leit við þá-
verandi félagsmálaráðherra, Friðjón Skarphéðinsson, að hann yrði nefndinni hjálp-
legur um upplýsingar um málið. Hinn 25. maí barst nefndinni meðfylgjandi bréf.
Árið 1958 munu hafa verið um 2000 fæðingar hér í Reykjavík. Eins og sjá má,
þá er sáralítill hluti af konum, sem átt hafa börn á árinu, sem hafa unnið utan
heimilis, og þar sem 40% af þeim, sem vinna úti, voru ógiftar, mætti ætla, að
margar hefðu þurft á aðstoð að halda. Þá telur nefndin það hlutverk verkalýðs-

hreyfingarinnar að tryggja verkakonum ekki lakari kjör en konur hafa, sem eru
i þjónustu hjá ríkinu og bæjarfélögum.

Þá leggur nefndin til, að A. S. 1. sendi verkalýðsfélögunum, sem fara með
samninga kvenna, afrit af bréfi því, sem Skattstofan sendi nefndinni, og hvetja
þau til að krefjast í næstu samningum einhverra réttinda fyrir sínar félagskonur.
Benda má á það, að nokkur verkalýðsfélög hafa sömu réttindi í þessu efni og eru
hjá því opinbera. En þar sem ekki er hægt að tryggja öllum verkakonum þetta
með samningum (þ. e. tímavinnukonum), þá fer nefndin þess á leit við þá mið-
stjórnarmenn A. S. 1., sem jafnframt eru alþingismenn, að þeir beiti sér fyrir því
á næsta Alþingi, annaðhvort með sérstöku frumvarpi eða endurskoðun á trygginga-
lögum, að fullgilt verði af Íslands hálfu samþykkt Alþjóðavinnumálastofnunarinn-
ar, nr. 103, um mæðravernd (endurskoðuð 1952).

Þar sem hér á landi er tiltölulega litill hluti kvenna, sem eiga börn og vinna
utan heimilis, þá yrði fjárhagslegur kostnaður af þessu sáralítill, og mætti afla
fjár á þann hátt, sem bent er á í tillögu, sem nokkrar konur fluttu á 25. þingi A. S. Í.

1956og er á þskj. 62, um tryggingamál, og fylgir hér með.

Með félagskveðjum,

milliþinganefnd 26. þings A. S. 1.

Margrét Auðunsdóttir. Guðný Jónsdóttir. Jóna Guðjónsdóttir.
Birgitta Guðmundsdóttir. Ingibjörg Arnórsdóttir.

Til Alþýðusambands Íslands,
Reykjavík.

Fskj. 1.

Bréf frá Skattstofu Reykjavíkur:

Fr. Margrét Auðunsdóttir,
Barónsstíg 63.

Reykjavik, 24. maí 1960.
Samkvæmt beiðni hefur Skattstofan látið fara fram lauslega athugun á því,

hve margar af þeim konum í Reykjavík, sem eignuðust börn á árinu 1958, hefðu
haft einhverjar launatekjur á því ári og fyrir hve langan tíma.

Samkvæmt þeirri athugun má ætla, að ca. 350 konur hafi haft einhverjar tekj-
ur, 40% af þeim ógiftar.

Flestar hafa tekjur aðeins hluta úr árinu. 20% hafa tekjur sem svarar til árs-
vinnu, og unnu flestar hjá stórum verzlunarfyrirtækjum, bönkum eða eru í opin-
berri þjónustu.

Virðingarfyllst,

f. h. skattstjórans í Reykjavík,
Jón Zóphóníasson.

Fskj. 2.

Nefndin leggur til, að eftirfarandi tillaga verði samþykkt:
,,25. þing A. S. í. skorar á Alþingi að tryggja með löggjöf, að allar konur, sem

vinna utan heimila sinna, njóti sömu réttinda að því er varðar forföll frá vinnu

vegna barnsburðar og nú tíðkast um konur, sem taka laun skv. lögum um laun
starfsmanna ríkisins, þ.e., að þær fái þriggja mánaða leyfi frá starfi á fullu kaupi.

Telur þing A. S. 1., að ófullnægjandi sé, að einungis fastráðnir ríkisstarfs-
menn njóti þessara sjálfsögðu réttinda, og telur raunar enn brýnni þörf á, að
konur við hin erfiðari störf, t. d. framleiðslustörfin í frystihúsum landsins og i
verksmiðjum, svo og þjónustustörf, svo sem á sjúkrahúsum, barnaheimilum, veit-
ingastöðum og víðar, öðlist þennan rétt.

Skal i þessu sambandi á það bent, að eðlilegt mætti teljast, að viðkomandi
atvinnurekandi greiddi þann kostnað, sem af þessu mundi leiða, svo sem hækkun
tryggingaiðgjalda af starfsfólki sínu, en greiðsla til viðkomandi mæðra yrði í hönd-
um Tryggingastofnunar ríkisins. Varðandi konur, sem einungis eða aðallega vinna
í tímavinnu, mætti telja eðlilegt, að þær fengju í bótagreiðslu samkvæmt þessu
ákvæði fjórðung framtalins árskaups miðað við skattaframtal næstliðins árs.

